
卷一百三十八

列傳第八十八　趙憬　韋倫　賈耽　姜公輔

 � 陸贄

趙憬

趙憬，字退翁，天水隴西人也。總章中吏部侍郎、同東西臺三品仁本之曾孫。祖諠歷左

司郎中。父道先，洪州錄事參軍。

憬少好學，誌行修潔，不求聞達。寶應中，玄宗、肅宗梓宮未祔，有司議山陵制度。時

西蕃入寇，天下饑饉，憬以褐衣上疏，宜遵儉制，時人稱之。後連為州從事，試江夏尉。

累遷監察御史，隨牒籓府，歷殿中侍御史、太子舍人。居母憂，哀毀幾絕。服除，建中

初，擢授水部員外郎。未拜，會湖南觀察使李承請為副使、檢校工部郎中，充職。歲餘，

承卒，遂知留後事。尋授潭州刺史、兼御史中丞、湖南觀察使，仍賜金紫。居二歲，受

代歸京師，闔門靜居，不與人交。久之，特召對於別殿。憬多學問，有辭辯，敷奏稱旨，

上悅，拜給事中。

貞元四年，回紇請結和親。詔以鹹安公主降回紇，命檢校右僕射關播充使。憬以本官兼

御史中丞為副。前後使回紇者，多私賫繒絮，蕃中市馬回以規利。憬一無所市，人嘆美

之。使還，遷尚書左丞，綱轄省務，清勤奉職。竇參為宰相，惡其能，請出為同州刺史，

上不從。

八年四月，竇參罷黜，憬與陸贄並拜中書侍郎、同中書門下平章事。憬深於理道，常言：

「為政之本，在於選賢能，務節儉，薄賦斂，寬刑罰。」對揚之際，必以此為言，乃獻

《審官六議》曰：

臣謬登宰府，四年於茲，恭承德音，未嘗不以求賢為切。至於延薦，職在愚臣，雖當代

天之工，且乏知人之鑒；漸積歲月，負於聖明，無補王猷，有妨賢路。況多疾恙，兼慮

闕遺，頃奉表章，備陳肝膈。陛下以臣性拙直，身病可矜，不棄孱微，尚加委任。自此

思省，報效尤難，莫副堯、舜之心，空懷屍素之懼。伏惟陛下法象應期，聖神廣運，雲

行雨施，皆發自然，訓誥典謨，悉經睿覽。臣所以不敢援引古昔，上煩天聰，且以用人

之要，願伸鄙見。復念稽顙丹陛，仰對宸嚴，謇訥易窮，遽數難辯，理詳則塵瀆頗甚，

言略則利害未宣。若默以求容，茍而竊位，縱天地之仁幸免，而中外之責何逃！非陛下

用臣之意也。其所欲言者，皆陛下聖慮之內。臣以頂戴恩造，不知所為，身被風毒，漸

覺沈痼，是以勤勤懇懇，切於愚誠也。

臣聞貞觀、開元之際，宰輔論事，或多上書，所冀獲盡情理。今臣酌前代之損益，體當

時之通變，謹獻《審官六議》，伏惟閑宴時賜省覽。

其大指，議相，則曰：「宜博采眾賢，用為輔弼。今中外知其賢者，伏願陛下用之，識

其能者任之，求其全材，恐不可得。」

議進用庶官，則曰：「異同之論，是非難辨。由考課難於實效，好惡雜於眾聲，所以訪

之彌多，得之彌少。選士古今為難，拔十得五，賢愚猶半。陛下謂臣曰：『何必五也？

十得二三斯可矣！』聖主思賢至是，而宰臣不能進之，臣之罪也。進賢在於廣任用，明

殿最，舉大節，棄其小瑕，隨其所能，試之以事，用人之大綱也。」

議京諸司闕官，則曰：「當今要官多闕，閑官十無一二。文武任用，資序遞遷，要官本

以材行，閑官多由恩澤。朝廷或將任，多擬要官則人少闕多，閑官則人多闕少；明當選

拔者轉少，在優容者轉多，宜補闕員，務育材用。大廈永固，是棟梁榱桷之全也；聖朝

致理，亦庶官群吏之能也。」

議中外考課官，則曰：「漢以數易長吏，謂之弊政。其有能理者，輒增秩賜金，或八九

年、十余年，乃入為九卿，或遷三輔。功績茂異，遂至丞相，其間不隔數官。今陛下內

選庶僚，外委州府，課績高者，不次超升，致理之法，無逾於此。臣愚以為黜陟且立年

限，若所居要重，未當遷移，就加爵秩。其余進退，令知褒貶之必應，遲速之有常。如

課績在中，年考及限，與之平轉。中外叠處，歷試其能，使無茍且之心，又無滯淹之慮。

」

議舉遺滯，則曰：「官司既廣，必委宰輔以舉之；宰輔不能遍知，又詢於庶官；庶官不

能遍知，又訪於眾人。眾聲囂然，互有臧否，十人舉之未信，一人毀之可疑，迨至於今，

茲弊未改。其所以然者，非盡為愛憎也，苦於不審實而承聲言之。大凡常人之心，以稱

人之善為清，以攻人之過為直，茍有除授，多生橫議。由是宰臣每將薦用，亦自重難，

日往月來，未副聖意。宜須采聽時論，以所舉多者先用，必非大故，皆不棄之。」

議擢用諸使府僚屬，則曰：「諸使辟吏，各自精求，務於得人，將重府望。既經試效，

能否可知，擢其賢能，置之朝列。或曰外使須才，固不可奪。臣知必不然也。屬者使府

賓介，每有登朝，本使殊以為榮，自喜知人，且明公選。大凡才能之士，名位未達，多

在方鎮。日月在上，誰不知之，思登闕庭，如望霄漢，宜須博采，無宜久滯。」上優詔

答之。

時吏部侍郎杜黃裳為中貴讒譖及他過犯，御史中丞穆贊、京兆少尹韋武、萬年縣令李宣、

長安令盧雲，皆為裴延齡構陷，將加斥逐。憬保護救解之，故多從輕貶。

初，憬廉察湖南，令狐峘、崔儆並為巡屬刺史。峘嘗歷中書舍人、禮部侍郎，儆久在朝

列，所為或虧法令，憬每以正道制之。峘、儆密遣人數憬罪狀，毀之於朝。及憬為相，

拔儆自大理卿為尚書右丞，峘先貶官為別駕，又擢為吉州刺史，時人多之。

憬與陸贄同知政事。贄恃久在禁庭，特承恩顧，以國政為己任，才周歲，轉憬為門下侍

郎。憬由是深銜之，數以目疾請告，不甚當政事，因是不相協。裴延齡奸詐恣睢，滿朝

側目。憬初與贄約於上前論之，及延英奏對，贄極言延齡奸邪誑誕之狀，不可任用。德

宗不悅，形於顏色。憬默然無言，由是罷贄平章事，而憬當國矣。

時宰相賈耽、盧邁與憬三人。十二年春正月，耽、邁皆有假，故憬獨對於延英。上問曰：

「近日起居註記何事？」憬對曰：「古者左史記言，人君動止，有實言隨即記錄，起居

註是也。國朝永徽中，起居唯得對仗承旨，仗下後謀議皆不得聞，其記註唯編制敕，更

無他事。所以長壽中姚璹知政事，以為親承德音謨訓，若不宣旨，宰相、史官無以得書。

璹請宰相一人記錄所論軍國政事，謂之時政記，每月送史館。既而時政記又廢。」上曰：

「君舉必書，義存勸誡。既嘗有時政記，宰臣宜依故事為之。」無何，憬卒，時政記亦

不行。

憬特承恩顧，性清儉，雖為宰輔，居第仆使，類貧士大夫之家，所得俸入，先置私廟，

而竟不立第舍田產。

其年八月，遇暴疾，信宿而卒，時年六十一。子元亮進憬遺表草曰：「臣叨荷聖慈，竊

塵臺鼎，年序頗久，績用無聞，負乘之敗已彰，覆餗之咎俄及。而天與之疾，福過生災，

自今日卯時以來，稍加困重，針灸不及，藥餌奚施。奄然遊魂，終當就木，冥冥殘喘，

豈忍辭天！號呼涕零，側息心斷，反風結草，誓報深恩，雖死猶生，豈孤素願。無任感

恩，嗚咽痛恨之至。」德宗尤悼惜之，廢朝三日，冊贈太子太傅，賻帛五百端、米粟四

百石，令鴻臚卿王權充冊吊使。

元亮官至左司郎中、侍御史知雜事卒。次子全亮，官至侍御史、桂管防禦判官。元亮兄

宣亮、弟承亮，皆以門廕授官。

韋倫

韋倫，開元、天寶中朔方節度使光乘之子。少以廕累授藍田縣尉。以吏事勤恪，楊國忠

署為鑄錢內作使判官。國忠恃權寵，又邀名稱，多征諸州縣農人令鑄錢。農夫既非本色

工匠，被所由抑令就役，多遭箠罰，人不聊生。倫白國忠曰：「鑄錢須得本色人，今抑

百姓農人為之，尤費力無功，人且興謗。請厚懸市估價，募工曉者為之。」由是役使減

少，而益鑄錢之數。天寶末，宮內土木之功無虛日，內作人吏因緣為奸，倫乃躬親閱視，

省費減倍。改大理評事。

會安祿山反，車駕幸蜀，拜倫監察御史、劍南節度行軍司馬，兼充置頓使判官，尋改屯

田員外、兼侍御史。時內官禁軍相次到蜀，所在侵暴，號為難理；倫清儉，率身以化之，

蜀川鹹賴其理。竟遭中官毀譖，貶衡州司戶。屬東都、河南並陷賊，漕運路絕，度支使

第五琦薦倫有理能，拜商州刺史，充荊襄等道租庸使。會襄州裨將康楚元、張嘉延聚眾

為叛，兇黨萬余人，自稱東楚義王。襄州刺史王政棄城遁走。嘉延又南襲破江陵，漢、

沔饋運阻絕，朝廷旰食。倫乃調發兵甲駐鄧州界，兇黨有來降者，必厚加接待。數日後，

楚元眾頗怠，倫進軍擊之。生擒楚元以獻，余眾悉走散，收租庸錢物僅二百萬貫，並不

失墜。荊、襄二州平。詔除崔光遠為襄州節度使，征倫為衛尉卿。旬日，又以本官兼寧

州刺史、招討處置等使，尋又兼隴州刺史。

乾元三年，襄州大將張瑾殺節度使史翙作亂，乃以倫為襄州刺史、兼御史大夫、山南東

道襄鄧等十州節度使。時李輔國秉權用事，節將除拜，皆出其門。倫既為朝廷公用，又

不私謁輔國。倫受命未行，改秦州刺史、兼御史中丞、本州防禦使。時吐蕃、党項歲歲

入寇，邊將奔命不暇。倫至秦州，屢與虜戰。兵寡無援，頻致敗衄，連貶巴州長史、思

州務川縣尉。

代宗即位，起為忠州刺史，歷臺、饒二州。以中官呂太一於嶺南矯詔募兵為亂，乃以倫

為韶州刺史、兼御史中丞、韶連柳三州都團練使。竟遭太一用賂反間，貶信州司馬、虔

州司戶、隋州司戶、隨州司馬。遇赦，旅寓於洪州十數年。

德宗即位，選堪使絕域者，征倫拜太常少卿、兼御史中丞，持節充通和吐蕃使。倫至蕃

中，初宣諭皇恩，次述國威德遠振，蕃人大悅，贊普入獻方物。使還，遷太常卿、兼御

史大夫，加銀青光祿大夫。再入吐蕃，奉使稱旨，西蕃敬服。朝廷得失，數上疏言之。

又為宰相盧杞所惡，改太子少保，累加開府儀同三司。涇師之亂，駕幸奉天。及盧杞、

白誌貞、趙贊等貶官，關播罷相為刑部尚書，倫於朝堂嗚咽而言曰：「宰相不能弼諧啟

沃，使天下一至於此。仍為尚書，天下何由致理？」聞者敬憚之。從駕梁州，還京，又

欲擢用盧杞為饒州刺史。倫又上表切言不可，深為忠正之士所稱嘆。以年逾七十，表請

休官，改太子少師致仕，封郢國公。時李楚琳以僕射兼衛尉卿，李忠誠以尚書兼少府監，

倫上言曰：「楚琳兇逆，忠誠蕃戎醜類，不合廁列清班。」又表請置義倉以防水旱，擇

賢良任之左右。又言吐蕃必無信約，專須防備，不可輕易。上每善遇之。

倫居家孝友，撫弟侄以慈愛稱。貞元十四年十二月卒，時年八十三，贈揚州都督。

賈耽

賈耽，字敦詩，滄州南皮人。以兩經登第，調授貝州臨清縣尉。上疏論時政，授絳州正

平尉。從事河東，檢校膳部員外郎、太原少尹、北都副留守。又檢校禮部郎中、節度副

使，改汾州刺史。在郡七年，政績茂異。入為鴻臚卿，時左右威遠營隸鴻臚，耽仍領其

使。大歷十四年十一月，檢校左散騎常侍、兼梁州刺史、御史大夫、山南西道節度使。

建中三年十一月，檢校工部尚書、兼御史大夫、山南東道節度使。德宗移幸梁州。興元

元年二月，耽使行軍司馬樊澤奏事於行在，澤既復命，方大宴諸將，有急牒至，言澤代

耽為節度使，而召耽為工部尚書。耽得牒內懷中，宴飲不改容。及散，召樊澤，以詔授

之曰：「詔以行軍為節度使，耽今即上路。」因告將吏使謁澤。牙將張獻甫曰：「天子

巡幸山南，尚書使行軍奉表起居，而行軍敢自圖節鉞，潛奪尚書土地，此可謂事人不忠。

軍中皆不伏，請殺樊澤。」耽曰：「公是何言歟！天子有命，即為節度使矣。耽今赴行

在，便與公偕行。」即日離鎮，以獻甫自隨，軍中乃安。尋以本官為東都留守、東畿汝

南防禦使。

貞元二年，改檢校右僕射、兼滑州刺史、義成軍節度使。是時淄青節度使李納雖去偽王

號，外奉朝旨，而心常蓄並吞之謀。納兵士數千人自行營歸，路由滑州，大將請城外館

之。耽曰：「與人鄰道，奈何野處其兵？」命館之城內，淄青將士皆心服之。耽善射好

獵，每出畋不過百騎，往往獵於李納之境。納聞之，大喜，心畏其度量，不敢異圖。九

年，征為右僕射、同中書門下平章事。

耽好地理學，凡四夷之使及使四夷還者，必與之從容，訊其山川土地之終始。是以九州

之夷險，百蠻之土俗，區分指畫，備究源流。自吐蕃陷隴右積年，國家守於內地，舊時

鎮戍，不可復知。耽乃畫隴右、山南圖，兼黃河經界遠近，聚其說為書十卷，表獻曰：

臣聞楚左史倚相能讀《九丘》，晉司空裴秀創為六體；《九丘》乃成賦之古經，六體則

為圖之新意。臣雖愚昧，夙嘗師範，累蒙拔擢，遂忝臺司。雖歷踐職任，誠多曠闕，而

率土山川，不忘寤寐。其大圖外薄四海，內別九州，必藉精詳，乃可摹寫，見更纘集，

續冀畢功。然而隴右一隅，久淪蕃寇，職方失其圖記，境土難以區分。輒扣課虛微，采

掇輿議，畫《關中隴右及山南九州等圖》一軸。伏以洮、湟舊墟，連接監牧；甘、涼右

地，控帶朔陲。岐路之偵候交通，軍鎮之備禦沖要，莫不匠意就實，依稀像真。如聖恩

遣將護邊，新書授律，則靈、慶之設險在目，原、會之封略可知。諸州諸軍，須論里數

人額；諸山諸水，須言首尾源流。圖上不可備書，憑據必資記註，謹撰《別錄》六卷。

又黃河為四瀆之宗，西戎乃群羌之帥，臣並研尋史牒，翦棄浮詞，罄所聞知，編為四卷，

通錄都成十卷。文義鄙樸，伏增慚悚。

德宗覽之稱善，賜廄馬一匹、銀采百匹、銀瓶盤各一。

至十七年，又撰成《海內華夷圖》及《古今郡國縣道四夷述》四十卷，表獻之，曰：

臣聞地以博厚載物，萬國棋布；海以委輸環外，百蠻繡錯。中夏則五服、九州，殊俗則

七戎、六狄，普天之下，莫非王臣。昔毋丘出師，東銘不耐；甘英奉使，西抵條支；奄

蔡乃大澤無涯，罽賓則懸度作險。或道理回遠，或名號改移，古來通儒，罕遍詳究。臣

弱冠之歲，好聞方言，筮仕之辰，註意地理，究觀研考，垂三十年。絕域之比鄰，異蕃

之習俗，梯山獻琛之路，乘舶來朝之人，鹹究竟其源流，訪求其居處。阛阓之行賈，戎

貊之遺老，莫不聽其言而掇其要。閭閻之瑣語，風謠之小說，亦收其是而芟其偽。

然殷、周以降，封略益明，承歷數者八家，渾區宇者五姓，聲教所及，惟唐為大。秦皇

罷侯置守，長城起於臨洮；孝武卻地開邊，障塞限於雞鹿；東漢則哀牢請吏；西晉則裨

離結轍；隋室列四郡於卑和海西，創三州於扶南江北，遼陽失律，因而棄之。高祖神堯

皇帝誕膺天命，奄有四方。太宗繼明重熙，柔遠能邇，逾大磧通道，北至仙娥，於骨利

幹置玄闕州。高宗嗣守丕績，克廣前烈，遣單車賫詔，西越蔥山，於波刺斯立疾陵府。

中宗復配天之業，不失舊物。睿宗含先天之量，惟新永圖。玄宗以大孝清內，以無為理

外，大宛驥錄，歲充內廄，與貳師之窮兵黷武，豈同年哉！肅宗掃平氛昆，潤澤生人。

代宗刬除殘孽，彜倫攸敘。

伏惟皇帝陛下，以上聖之姿，當太平之運，敦信明義，履信包元，惠養黎蒸，懷柔遐裔。

故瀘南貢麗水之金，漠北獻余吾之馬，玄化洋溢，率士沾濡。

臣幼切磋於師友，長趨侍於軒墀，自揣孱愚，叨榮非據，鴻私莫答，夙夜兢惶。去興元

元年，伏奉進止，令臣修撰國圖，旋即充使魏州、汴州，出鎮東洛、東都，間以眾務，

不遂專門，績用尚虧，憂愧彌切。近乃力竭衰病，思殫所聞見，叢於丹青。謹令工人畫

《海內華夷圖》一軸，廣三丈，從三丈三尺，率以一寸折成百里。別章甫左衽，奠高山

大川。縮四極於纖縞，分百郡於作繢。宇宙雖廣，舒之不盈庭；舟車所通，覽之鹹在目。

並撰《古今郡國縣道四夷述》四十卷，中國以《禹貢》為首，外夷以《班史》發源；郡

縣紀其增減，蕃落敘其衰盛。前地理書以黔州屬酉陽，今則改入巴郡；前西戎誌以安國

為安息，今則改入康居。凡諸疏舛，悉從厘正。隴西、十地，播棄於永初之中；遼東、

樂浪，陷屈於建安之際。曹公棄陘北，晉氏遷江南，緣邊累經侵盜，故墟日致堙毀。舊

史撰錄，十得二三，今書搜補，所獲太半。《周禮職方》，以淄、時為幽州之浸，以華

山為荊河之鎮，既有乖於《禹貢》，又不出於淹中，多聞闕疑，詎敢編次。其古郡國題

以墨，今州縣題以硃，今古殊文，執習簡易。臣學謝小成，才非博物。伏波之聚米，開

示眾軍；酂侯之圖書，方知厄塞。企慕前哲，嘗所寄心，輒罄庸陋，多慚紕繆。

優詔答之，賜錦彩二百匹、袍段六、錦帳二、銀瓶盤各一、銀榼二、馬一匹，進封魏國

公。

順宗即位，檢校司空，守左僕射，知政事如故。時王叔文用事，政出群小，耽惡其亂政，

屢移病乞骸，不許。耽性長者，不喜臧否人物。自居相位，凡十三年，雖不能以安危大

計啟沃於人主，而常以檢身厲行以律人。每自朝歸第，接對賓客，終日無倦。至於家人

近習，未嘗見其喜慍之色，古之淳德君子，何以加焉！

永貞元年十月卒，時年七十六。廢朝四日，冊贈太傅，謚曰元靖。

姜公輔

姜公輔，不知何許人。登進士第，為校書郎。應制策科高等，授左拾遺，召入翰林為學

士。歲滿當改官，公輔上書自陳，以母老家貧，以府掾俸給稍優，乃求兼京兆尹戶曹參

軍，特承恩顧。才高有器識，每對見言事，德宗多從之。

建中四年十月，涇師犯闕。德宗蒼黃自苑北便門出幸，公輔馬前諫曰：「硃泚嘗為涇原

帥，得士心。昨以硃滔叛，坐奪兵權，泚常憂憤不得誌。不如使人捕之，使陪鑾駕，忽

群兇立之，必貽國患。臣頃曾陳奏，陛下茍不能坦懷待之，則殺之，養獸自貽其患，悔

且無益。」德宗曰：「已無及矣！」從幸至奉天，拜諫議大夫，俄以本官同中書門下平

章事。

從幸山南，車駕至城固縣，唐安公主薨。上之長女，昭德皇后所生，性聰敏仁孝，上所

鐘愛。初，詔尚韋宥，未克禮會而遇播遷；及薨，上悲悼尤甚，詔所司厚其葬禮。公輔

諫曰：「非久克復京城，公主必須歸葬，今於行路，且宜儉薄，以濟軍士。」德宗怒，

謂翰林學士陸贄曰：「唐安夭亡，不欲於此為塋壟，宜令造一磚塔安置，功費甚微，不

合關宰相論列。姜公輔忽進表章，都無道理，但欲指朕過失，擬自取名。朕比擢拔為腹

心，乃負朕如此！」贄對曰：「公輔官是諫議，職居宰衡，獻替固其職分。本立輔臣，

置之左右，朝夕納誨，意在防微，微而弼之，乃其所也。陛下以造塔役費微小，非宰相

所論之事。但問理之是非，豈論事之大小！若造塔為是，役雖大而作之何傷！若造塔為

非，費雖小而言者何罪！」帝又曰：「卿未會朕意。朕以公輔才行，共宰相都不相當，

在奉天時已欲罷免，後因公輔辭退，朕已面許。尋屬懷光背叛，遂且因循，容至山南。

公輔知朕擬改官，所以固論造塔，賣直取名。據此用心，豈是良善！朕所惆悵者，只緣

如此。」贄再三救護，帝怒不已，乃罷為左庶子。尋丁母憂，服闕，授右庶子，久之不

遷。

洎陸贄知政事，以有翰林之舊，數告贄求官。贄密謂公輔曰：「予嘗見郴州竇相，言為

公奏擬數矣，上旨不允，有怒公之言。」公輔恐懼，上疏乞罷官為道士，久之未報。後

又廷奏，德宗問其故，公輔不敢泄贄，便以參言為對。帝怒，貶公輔為泉州別駕，又遣

中使賫詔責竇參。順宗即位，起為吉州刺史，尋卒。憲宗朝，贈禮部尚書。

史臣曰：賈魏公以溫克長者，致位丞相，拒獻甫之請，畋李納之郊，則器略可知矣！韋

郢公慷慨節義，困於讒邪，命矣夫！趙丞相區分檢裁，求為雅士，以爭權而陷陸贄，則

前時以德報怨，其可信乎！公輔一言悟主，驟及臺司；一言不合，禮遽疏薄，則加膝墜

泉之間，君道可知矣！

贊曰：元靖訏謨，真謂純儒。手調鼎飪，心運地圖。姜躁趙險，並躍天衢。哀哉韋公，

終困讒夫。

此五代作品在全世界都属于公有领域，因为作者逝世已经超过100年，且作品于1931年1

月1日之前出版。

Public domainPublic domainfalsefalse

X-GORB Books | zh.wikisource.org | CC BY-SA 4.0 9 / 9


